
Frustrazioa

Bi, bost, hamar minutu daramatzat irakurtzen, baina medikuarengana eraman nauen bertigoak kaskezurrean segitzen du, txori-habia bat banu bezala bertan. Liburua itxi dut. Zain daudenei begiratu diet. Gehienek medikuaren bulegoko atera begiratzen dute behin eta berriro. Neska nerabe bat da irakurtzen ari den bakarra, ez ditu begiak jasotzen liburutik. Halako batean ezpainak bildu ditu eta irribarrea atera zaio, irribarrea gero eta zabalagoa du, irriaren zirkinak ere egin ditu, sorbaldak mugitu zaizkio, bularrek gora eta behera egin diote. Nagoen tokitik ezin ikusi zein den nerabea hainbeste dibertitzen duen liburua. Halako batean, ordea, kopeta zimurtu zaio eta ezpainak hozkatu ditu. Ez dirudi batere kontent liburuak dioen zerbaitekin... 

Bera izan da medikuak deitu duen hurrengoa. Ez zaio etena gustatu. Liburua kolpe batez itxi, eta nire parera iritsi baino pixka bat lehentxeago, motxilan gorde du. 

